[image: image1.jpg]»+ beibl.net




Beth yw bioamrywiaeth a ble fedra i ddod o hyd iddo?
· Mae bioamrywiaeth (yr amrywiaeth o blanhigion ac anifeiliaid rydym ni'n rhannu'r blaned hon gyda nhw)  o'n cwmpas ym mhob man; yn famaliaid, adar, pysgod, ymlusgiaid, amffibiaid, creaduriaid di-asgwrn-cefn a phlanhigion.
· Mae eu bodolaeth yn dibynnu ar gynefinoedd - ein coetiroedd, gwlypdiroedd, afonydd a'r moroedd o gwmpas ein glannau yw eu systemau cynnal bywyd nhw.  Mae’r Deyrnas Unedig wedi colli dros 100 o rywogaethau o blanhigion ac anifeiliaid yn y ganrif ddiwethaf. Mae llawer mwy ar eu ffordd i ddifodiant, yn bennaf oherwydd bod eu cynefinoedd wedi dirywio. 
Pam mae bioamrywiaeth mor bwysig?
· Mae'r planhigion ac anifeiliaid - bioamrywiaeth - o'n cwmpas yn cyfoethogi ein bywydau.  Creodd Duw goed i’w mwynhau, nid yn unig i’w defnyddio fel adnodd (Gen.2:9a).  Oherwydd bod un rhywogaeth o blanhigyn neu anifail yn dibynnu ar y llall, mae bioamrywiaeth yn we gymhleth o ryng-ddibyniaeth. 
Beth yw ein cyfrifoldeb ni?
· Mae’r Beibl yn nodi bod pobl wedi cael y cyfrifoldeb o ofalu am y blaned – rheolaeth gyfrifol, sydd ddim yn camddefnyddio’r tir, y môr, na’r creaduriaid a grëwyd gan Dduw (Gen1:26-28).  Cyfrifoldeb pobl yw rhannu darpariaeth Duw gyda’r anifeiliaid o’u cwmpas (Gen.1:29-30).
·  Er bod pobl wedi cael eu dewis gan Dduw i reoli’r ddaear ac i lywodraethu ar yr holl anifeiliaid, mae Duw yn disgwyl rheolaeth sy’n deg, gonest a chytbwys ym mhob agwedd ar fywyd.  Ar ôl y dilyw yng nghyfnod Noa mae Duw yn gwneud cyfamod nid yn unig gyda phobl ond â phob creadur byw (Gen.9:8-10).  Mae hyn yn profi nad yw’n ewyllysio difodiant unrhyw greadur. 
· Mae’r Beibl yn sôn am bwysigrwydd gofalaeth dda o’r tir, gan sicrhau fod y tir yn cael cyfnod o orffwys fel nad yw’r daioni i gyd yn cael ei sugno allan ohono.  Mae creaduriaid gwyllt wedyn yn elwa o gael bwydo ar y tir yma, ac mae’r tir ei hun yn cael cyfle i adfywio (Ex.23:10-11).  Mae llawer o ddulliau amaethu cyfoes yn gallu arwain at ddinoethi’r tir; mae torri coed yn ddi-reolaeth (fel yn ardal yr Amason) yn peryglu cynefin anifeiliaid a phlanhigion prin. Mae’n amlwg nad yw hyn yn cyd-fynd â’r egwyddor Feiblaidd o ofalu am y blaned a diogelu bioamrywiaeth. 
· Mae gwerth yn cael ei roi ar bob agwedd o fyd natur; ac mae sicrhau dyfodol creaduriaid yn bwysig yng ngolwg Duw (Deut.22:6-7).  Mewn pedair pennod yn llyfr Job y ceir sôn fwyaf am fioamrywiaeth yn y Beibl. Yn y penodau mae sôn am bob agwedd o fyd natur a phob math o greaduriaid (llewod; brain; geifr gwyllt; asynnod; yr estrys; ceffylau; hebogau a llawer mwy), ac am gynefinoedd. Nid oes prinder bioamrywiaeth yn y darluniau gogoneddus o’i fyd y mae Duw yn rhoi i Job.
Beth yw gwerth bioamrywiaeth?
· Yn y Beibl mae pobl yn agos at natur ac yn gweld gogoniant Duw yn cael ei adlewyrchu yn y cread (Job 12:7-10).  Mae’r ddynoliaeth yn rhyfeddu wrth edrych ar ymddygiad gwahanol anifeiliaid (Diar.30:24-28) ac yn edmygu eu harddwch a’u hurddas (Diar.30:29-31).
·  Roedd Solomon, un o frenhinoedd doethaf y Beibl wedi cael arweiniad gan Dduw i gyfansoddi miloedd o ddiarhebion, ac yn eu mysg mae rhai sy’n sôn am goed amrywiol, anifeiliaid ac adar, ymlusgiaid a physgod (1 Bren.4:33). 
· Yn y byd gorllewinol yn ystod yr hanner can mlynedd a aeth heibio mae pobl yn gyffredinol wedi colli cysylltiad â’r byd naturiol o’u cwmpas, ac efallai ddim yn sylweddoli pwysigrwydd bioamrywiaeth. 
Cysylltiad rhwng gweithredoedd pobl a pheryglu bioamrywiaeth.
· Mae Jeremeia (12:4) yn nodi’r cysylltiad rhwng pechodau a hunanoldeb pobl a dirywiad yn y tir. Pwysleisir hyn eto gan Hosea (4:1-4).  Y gwaethaf mae dynion yn ymddwyn y mwyaf mae bioamrywiaeth yn ddioddef.
· Mae effaith trachwant (greed) pobl i’w weld mewn nifer o ardaloedd ar draws y byd, a chynefinoedd anifeiliaid prin yn diflannu o’r herwydd.  Mae Duw yn gofalu am adar a blodau: felly mae arweiniad clir yn y Beibl i bobl ofalu am eu byd (Math.6:26-30).
Testunau Trafod
1. Pa fath o weithredoedd sy’n peryglu bioamrywiaeth?
2. Ym mha ffyrdd y gellir gwarchod bioamrywiaeth?
3. Pam bod pobl yn y byd gorllewinol wedi colli eu hadnabyddiaeth o fyd natur?
Bioamrywiaeth

